КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан 

пöрадок йылысь
"Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан пöрадок йылысь" Россия Федерацияса Правительстволöн 2005 во ноябр 11 лунся 679 №-а шуöм серти,  государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан мероприятиеяс Коми Республикаын олöмö пöртöм могысь Коми Республикаса Правительство шуис:
1. Вынсьöдны Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан пöрадок содтöдын индöм серти.

2. Коми Республикаса государственнöй гражданскöй службаöн веськöдланiнлы:

а) 2009 вося февраль 15 лунöдз лöсьöдны да вынсьöдны государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдöм кузя методическöй рекомендацияяс;

б) 2009 вося март 15 лунöдз сетны Коми Республикаса Правительстволы вынсьöдöм могысь государственнöй могъяс (государственнöй услугаяс) лыддьöг, кутшöмъяс серти 2009 воын колö лöсьöдны административнöй регламентъяс;
в) гöгöрвоöдны государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдöм серти юалöмъяс.

3. Нормативнöй правовöй веськöдлан правоа Коми Республикаса олöмö пöртысь власьт органъяслы, Коми Республикаса государственнöй органъяслы:
2009 вося март 1 лунöдз сетны Коми Республикаса государственнöй гражданскöй службаöн веськöдланiнлы збыльмöдан государственнöй могъяс (сетан государственнöй услугаяс) лыддьöг да 2009-2010 вояс вылö лöсялана административнöй регламентъяс лöсьöдан план-графикъяс.

4. Пыртны Коми Республикаса Правительстволöн 2006 во апрель 11 лунся 84-р №-а тшöктöмö татшöм вежсьöмъяс:

2006-2010 воясын Коми Республикаын административнöй реформа нуöдöм кузя мероприятиеяс планлöн 2 юкöдын, мый вынсьöдöма тшöктöмöн (содтöд):
2.1.1 да 2.1.2 позицияясса 4 графаын "Коми Республикаса Юралысьлöн да Коми Республикаса Правительстволöн Администрация" кывъяс вежны "Коми Республикаса государственнöй гражданскöй службаöн веськöдланiн" кывъясöн;
2.2 позицияса 3 графаын "федеральнöй оланпас примитöм бöрын" кывъяс вежны "2009 в." кывъясöн;

2.2.1 да 2.2.2 позицияяс гижны тадзи:

"

	2.2.1
	Административнöй регламентъяс пыртöм могысь нормативно-правовöй да методическöй подув дасьтöм
	2009 во
	Коми Республикаса государственнöй гражданскöй службаöн веськöдланiн

	2.2.2
	Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан пöрадок йылысь Коми Республикаса Правительстволысь шуöм бала лöсьöдöм
	2009 вося I квартал
	Коми Республикаса Юралысьлöн да Коми Республикаса Правительстволöн Администрация
Коми Республикаса государственнöй гражданскöй службаöн веськöдланiн


";
2.2.3 да 2.2.4 позицияясса 3 графаын "федеральнöй оланпас да Коми Республикаса оланпас примитöм бöрын" кывъяс вежны "2009-2010 в.в." кывъясöн.
5. Тайö шуöмыс вынсялö сiйöс кырымалан лунсянь.

6. Тайö шуöмсö олöмö пöртöм бöрся видзöдны Коми Республикаса Юралысьöс Медводдза вежысь П.А.Ордалы.
Коми Республикаса Юралысь                                                             В.Торлопов

Сыктывкар

2009 вося февраль 12 лун

24 №
ВЫНСЬÖДÖМА

Коми Республикаса Правительстволöн

2009 во февраль 12 лунся 24 №-а шуöмöн

(содтöд)

Государственнöй могъяс збыльмöдöм (государственнöй услугаяс сетöм) кузя административнöй регламентъяс лöсьöдан да вынсьöдан

ПÖРАДОК

I. Панас

1. Тайö Пöрадокыс урчитö нормативно-правовöй веськöдлан правоа Коми Республикаса олöмö пöртысь власьт органъясöн, Коми Республикаса государственнöй органъясöн (водзö – Коми Республикаса государственнöй органъяс) государственнöй могъяс збыльмöдöм (государственнöй услугаяс сетöм) кузя административнöй регламентъяс (водзö – административнöй регламентъяс) лöсьöдöм да вынсьöдöм дорö корöмъяс.
2. Административнöй регламент урчитö Коми Республикаса государственнöй органлöн административнöй процедураяслысь да административнöй действиеяслысь кадколастсö да мунанногсö, тэчаса юкöдувъяс да чина йöз костын öтув удж пöрадоксö, а сiдзжö Коми Республикаса государственнöй органлысь торъя йöзкöд либö юридическöй кывкутысьяскöд (водзö – шыöдчысьяс), государственнöй власьт да меставывса асвеськöдлан мукöд органкöд, а сiдзжö учреждениеяскöд да организацияяскöд государственнöй удж збыльмöдöм (государственнöй услуга сетöм) дырйи öтувъя уджсö.
3. Административнöй регламентъяссö лöсьöдöны Коми Республикаса государственнöй органъяс, кодъяслöн уджö пырö збыльмöдны лöсялана государственнöй мог (сетны государственнöй услуга), федеральнöй оланпасъяс, Россия Федерацияса Президентлöн да Россия Федерацияса Правительстволöн нормативнöй правовöй актъяс, Коми Республикаса оланпасъяс, Коми Республикаса нормативнöй правовöй актъяс, тайö Пöрадок вылö подуласьöмöн.
4. Административнöй регламентъяс лöсьöдöм дырйи Коми Республикаса государственнöй орган арталö бурмöдны (кыпöдны качествосö) государственнöй могъяс збыльмöдöмсö (государственнöй услугаяс сетöмсö), сы лыдын:
а) административнöй процедураяс да административнöй действиеяс ладмöдöмын;

б) лишнöй административнöй процедураяс да лишнöй административнöй действиеяс бырöдöмын сэки, кор тайö оз сулав паныд федеральнöй законодательстволы да Коми Республикаса законодательстволы;
в) государственнöй мог збыльмöдöм (государственнöй услуга сетöм) вылö шыöдчысьöн сетöм документ лыдсö чинтöмын, выль сикас документ формаясöн вöдитчöмын, мый вöсна оз ло коланлуныс унаысь сетны öткодь юöр, шыöдчысьяслысь чина йöз дорö йöрмöмсö чинтöмын, сы лыдын "öти öшинь" принцип збыльмöдöм тшöт весьтö, государственнöй мог збыльмöдöм (государственнöй услуга сетöм) дырйи шыöдчысьлöн участвуйттöг ведомствокостса сöгласованиеяс босьтöмын, сы лыдын информационно-коммуникационнöй технологияясöн вöдитчöмöн;
г) государственнöй мог збыльмöдан (государственнöй услуга сетан) кад, а сiдзжö государственнöй мог збыльмöдöмын (государственнöй услуга сетöмын) торъя административнöй процедура да административнöй действие олöмö пöртан кад дженьдöдöмын. Коми Республикаса государственнöй орган, кодi дасьтö административнöй регламент, вермас индыны административнöй регламентын государственнöй мог збыльмöдан (государственнöй услуга сетан) дженьдöдöм кадсö, а сiдзжö государственнöй мог збыльмöдöмын (государственнöй услуга сетöмын) административнöй процедураяс олöмö пöртан кадсö Россия Федерацияса законодательствоын да Коми Республикаса законодательствоын урчитöм лöсялана кад серти;
д) чина йöзлöн административнöй процедураяс либö административнöй действиеяс олöмö пöртöм дырйи административнöй регламентъяслысь корöмъясö наöн кутчысьöм бöрся кывкутöм йылысь индöмын.
5. Административнöй регламентъяссö лöсьöдöны федеральнöй оланпасъяслöн, Россия Федерацияса Президентлöн да Россия Федерацияса Правительстволöн нормативнöй правовöй актъяслöн, мукöд нормативнöй правовöй актлöн, Коми Республикаса оланпасъяслöн, Коми Республикаса мукöд нормативнöй правовöй актлöн положениеяс серти, кутшöмъяс урчитöны административнöй процедураяслысь, административнöй действиеяслысь да (либö) решение примитöмлысь да государственнöй мог збыльмöдан (государственнöй услугаяс сетан) пöрадок дорö мукöд корöмлысь критерийяс, кад да сьöрсьöн-бöрсьöн мунöмсö. 
6. Коми Республикаса государственнöй орган административнöй регламент вынсьöдöмкöд öттшöтш пыртö вежсьöмъяс лöсялана ведомственнöй нормативнöй правовöй актъясö, кутшöмъяс арталöны киритны положениеяс, кодъяс регламентируйтöны збыльмöдны государственнöй мог (сетны государственнöй услуга), либö, кор нормативнöй правовöй актлöн положениеяссö пыртöма административнöй регламентö, киритö найöс.
7. Административнöй регламентъяссö лöсьöдöны государственнöй услуга стандартъясöн урчитöм государственнöй услугаяслöн качество да позянлун дорö корöмъясысь, мый лöсьöдöма да вынсьöдöма Россия Федерацияса законодательство серти. Государственнöй услуга стандартъяс вынсьöдтöдз административнöй регламентъяссö лöсьöдöны Россия Федерацияса законодательствоöн да Коми Республикаса законодательствоöн урчитöм государственнöй услуга сетöм дорö корöмъяс серти.
Кор административнöй регламент бала лöсьöдiгöн петкöдчö позянлун бурмöдны (кыпöдны качество) государственнöй мог збыльмöдöмын (государственнöй услуга сетöмын) нормативнöй правовöй актъясö лöсялана вежсьöмъяс пыртöм дырйи, сэки административнöй регламент бала пыртсьö колана ногöн индöм акт балаяссö содтöмöн.

8. Административнöй регламентъяссö вынсьöдöны Коми Республикаса лöсялана государственнöй органъясöн юрнуöдысьяс.
Административнöй регламентъяссö государственнöя регистрируйтны Коми Республикаса государственнöй органъяс сетöны Коми Республикаса Юралысьлöн да Коми Республикаса Правительстволöн Администрацияö Коми Республикаса законодательствоöн урчитöм пöрадок серти.

9. Коми Республикаса государственнöй органъясöн Россия Федерацияса торъя государственнöй полномочиеяс, мый сетöма наöн федеральнöй оланпас вылö подуласьöмöн федеральнöй бюджетысь субвенцияяс сетöмöн, а сiдзжö государственнöй мог збыльмöдöм (государственнöй услуга сетöм) кузя олöмö пöртысь власьт федеральнöй органъяслöн öткымын полномочие, мый сетöма Коми Республикаса государственнöй органъяслы артмöдчöмъяс серти, збыльмöдсьöны лöсялана административнöй регламентöн урчитöм пöрадок серти.
10. Коми Республикаса государственнöй органъяслöн абу правоыс урчитны административнöй регламентъясын Коми Республикаса государственнöй органъяслысь полномочиеяс, мый абу артыштöма федеральнöй оланподула оланпасъясöн, федеральнöй оланпасъясöн, Россия Федерацияса Президентлöн актъясöн, Россия Федерацияса Правительстволöн актъясöн, Коми Республикаса оланпасъясöн, Коми Республикаса Юралысьлöн да Коми Республикаса Правительстволöн актъясöн, а сiдзжö гражданалысь правояс да вöля, коммерческöй да абу коммерческöй организацияяслысь правояс да оланпас серти интересъяс дорйöмын дзескöдöмъяс, сэтшöм случайяс кындзи, кор Коми Республикаса уполномочитöм государственнöй органъяслöн актъясöн татшöм дзескöдöмъяс пыртны позянлунсö да условиеяссö веськыда артыштöма федеральнöй законодательствоöн.
11. Административнöй регламентö вежсьöмъяс пыртсьöны сэки, кор вежсьö Россия Федерацияса законодательство да (либö) Коми Республикаса законодательство, кодi ладмöдö государственнöй мог збыльмöдöм да государственнöй услуга сетöм, кор вежсьöны тэчас да (либö) могъяс Коми Республикаса государственнöй органъяслöн, кодъяслöн уджö пырö збыльмöдны лöсялана государственнöй могсö либö сетны лöсялана государственнöй услугасö, а сiдзжö индöм административнöй регламентъяс серти примитöм мониторинглысь кывкöртöдъяс тöд вылö босьтöмöн.
Административнöй регламентъясö вежсьöмъяс пыртсьöны административнöй регламентъяс лöсьöдöм да вынсьöдöм вылö урчитöм пöрадок серти.

12. Административнöй регламентъяссö колö йöзöдны Коми Республикаса законодательство серти, а сiдзжö йöзöдны Коми Республикаса официальнöй сайтын "Öтуввез" сетьын.
Административнöй регламентъяслысь текстъяссö йöзöдöны сiдзжö государственнöй мог збыльмöдан (государственнöй услуга сетан) местаын.

II. Административнöй регламентъяс дорö корöмъяс

13. Административнöй регламентлысь нимсö урчитö Коми Республикаса государственнöй орган, кодi кывкутö сiйöс вынсьöдöм вöсна, нормативнöй правовöй акт положение серти лöсялöмöн гижöмöн, мыйöн артыштöма сiйö государственнöй могсö (государственнöй услугасö).
14. Административнöй регламентö пырöны татшöм юкöдъяс:

а) панас;
б) государственнöй мог збыльмöдан (государственнöй услуга сетан) пöрадок дорö корöмъяс;

в) административнöй процедураяс;

г) государственнöй мог збыльмöдöм (государственнöй услуга сетöм) бöрся видзöдан пöрадок да формаяс;

д) чина мортлысь вöчöмтор (вöчтöмтор), а сiдзжö государственнöй мог збыльмöдöм (государственнöй услуга сетöм) дырйи сыöн примитöм решениеяс обжалуйтан пöрадок.
15. Панас юкöдö пырöны татшöм юкöдувъяс:

а) государственнöй мог (государственнöй услуга) ним;

б) Коми Республикаса государственнöй орган, кодi веськыда збыльмöдö государственнöй могсö (сетö государственнöй услугасö). Кор государственнöй мог збыльмöдöмын (государственнöй услуга сетöмын) участвуйтöны сiдзжö Коми Республикаса мукöд государственнöй орган, Россия Федерацияса олöмö пöртысь власьт органъяс, меставывса асвеськöдлан органъяс да организацияяс, сэки индöны олöмö пöртысь власьт став органсö, меставывса асвеськöдлан органъяссö да организацияяссö, кытчö шыöдчытöг йöз оз вермыны босьтны государственнöй услуга либö кытчö шыöдчыны колö государственнöй мог збыльмöдöм (государственнöй услуга сетöм) могысь;
в) нормативнöй правовöй акт лыддьöг, кодъяс веськыда ладмöдöны государственнöй мог збыльмöдöм (государственнöй услуга сетöм), нормативнöй правовöй актлысь реквизитъяс да найöс официальнöя йöзöдан источникъяс индöмöн;

г) государственнöй мог збыльмöдöмлысь (государственнöй услуга сетöмлысь) кывкöртöдъяс опишитöм, а сiдзжö юридическöй фактъяс индöм, мыйöн помасьö государственнöй мог збыльмöдöм (государственнöй услуга сетöм);
д) шыöдчысьясöс, а сiдзжö торъя йöзöс да юридическöй кывкутысьясöс опишитöм, кодъяслöн эм право Россия Федерацияса законодательство серти либö кодъяслы Россия Федерацияса законодательствоöн урчитöм пöрадок серти шыöдчысьясöн сетöма полномочиеяс выступайтны налöн нимсянь лöсялана государственнöй органъяскöд, меставывса асвеськöдлан органъяскöд да организацияяскöд государственнöй мог збыльмöдöмын (государственнöй услуга сетöмын) öтув уджалiгöн.
16. Государственнöй мог збыльмöдан (государственнöй услуга сетан) пöрадок дорö корöмъяс юкöдö пырöны татшöм юкöдувъяс:

а) государственнöй мог збыльмöдан (государственнöй услуга сетан) правилöяс йылысь юöртан пöрадок;
б) государственнöй мог збыльмöдан (государственнöй услуга сетан) кадколаст;

в) государственнöй мог збыльмöдöм (государственнöй услуга сетöм) кад кежлö дугöдöм либö государственнöй мог збыльмöдöмын (государственнöй услуга сетöмын) öткажитöм вылö подув лыддьöг;

г) государственнöй мог збыльмöдан (государственнöй услуга сетан) местаяс дорö корöмъяс.

17. Государственнöй мог збыльмöдöмыс кö абу йитчöма шыöдчысьлöн гижöда либö устнöй шыöдчöмöн, сэки государственнöй мог збыльмöдiгöн шыöдчыськöд öтув уджалан пöрадок урчитысь государственнöй мог збыльмöдан (государственнöй услуга сетан) пöрадок дорö корöмъясöн юкöдлöн положениеяссö государственнöй мог збыльмöдан административнöй регламентын пасйыны абу быть.

18.  Государственнöй мог збыльмöдан (государственнöй услуга сетан) правилöяс йылысь юöртан пöрадоклы инмысь юкöдулын пасйöны татшöм юöръяс:
а) государственнöй мог збыльмöдысь (государственнöй услуга сетысь) Коми Республикаса государственнöй органъяслöн места да уджалан график йылысь, налöн тэчаса юкöдувъяс да мутасса органъяс йылысь, а сiдзжö государственнöй да муниципальнöй мукöд орган да организация йылысь юöр, кытчö быть колö шыöдчыны государственнöй мог збыльмöдöм (государственнöй услуга сетöм) могысь. Кор татшöм юöрыс ыджыд, сэки сiйö вайöдсьö административнöй регламент дорö содтöдын.
б) государственнöй мог збыльмöдысь (государственнöй услуга сетысь) Коми Республикаса государственнöй органъясса тэчаса юкöдувлöн справочнöй телефонъяс, сы лыдын телефон-автоинформаторлöн номер;

в) государственнöй мог збыльмöдöм (государственнöй услуга сетöм) йылысь юöрöн "Öтуввез" сетьын Коми Республикаса государственнöй органъяслöн официальнöй сайтлöн инпас, налöн электроннöй пошта инпас;

г) государственнöй мог збыльмöдöм (государственнöй услуга сетöм) кузя, сы лыдын государственнöй мог збыльмöданног (государственнöй услуга сетанног) йылысь шыöдчысьясöн юöр босьтан пöрадок;
д) тайö пунктлöн "а" – "г" подпунктъясын индöм юöр иналан пöрадок, форма да места, сы лыдын государственнöй мог збыльмöдан (государственнöй услуга сетан) местаясын стендъяс вылын, а сiдзжö "Öтуввез" сетьын государственнöй мог збыльмöдысь (государственнöй услуга сетысь) Коми Республикаса государственнöй органлöн официальнöй сайтын.

19. Юкöдулын, мый йитчöма государственнöй мог збыльмöдан (государственнöй услуга сетан) кадкöд, пасйöма позяна кадколаст, медым:
а) збыльмöдны государственнöй мог (сетны государственнöй услуга);
б) прöйдитны государственнöй мог збыльмöдöм (государственнöй услуга сетöм ) вылö колана торъя административнöй процедура;
в) кад кежлö дугöдлыны збыльмöдны государственнöй мог (сетны государственнöй услуга) сэтшöм случай дырйи, кор дугöдлöмсö артыштöма Россия Федерацияса законодательствоöн, Коми Республикаса законодательствоöн;

г) сетны государственнöй мог збыльмöдöм (государственнöй услуга сетöм) кывкöрталысь документъяс;
д) виччысьны öчередьöн шыöдчысьясöн документъяс сетöм да босьтöм дырйи.

20. Юкöдулын, мый йитчöма государственнöй мог збыльмöдöм (государственнöй услуга сетöм) кад кежлö дугöдлöм либö государственнöй мог збыльмöдöмын (государственнöй услуга сетöмын) öткажитöм йылысь подув лыддьöгкöд, пасйöма государственнöй мог збыльмöдöм (государственнöй услуга сетöм) кад кежлö дугöдлöм либö государственнöй мог збыльмöдöмын (государственнöй услуга сетöмын) öткажитöм вылö подув лыддьöг Россия Федерацияса законодательство, Коми Республикаса законодательство серти, сы лыдын документъяс примитöмын да видлалöмын öткажитöм.
21. Юкöдулын, мый йитчöма государственнöй мог збыльмöдан (государственнöй услуга сетан) местаяс дорö корöмъяскöд, пасйöма государственнöй мог збыльмöдан (государственнöй услуга сетан) местаяслöн удобство да комфорт дорö корöмъяс, сы лыдын:
а) кöнi да кыдзи оформитöма жыръяссö;
б) кöнi да кыдзи оформитöма визуальнöй, текстöвöй да мультимедийнöй юöр;
в) кыдзи могмöдöма виччысян местаяссö оборудованиеöн;
г) кутшöмöсь паркутчан местаяс;

д) кыдзи оформитöма зданиеö пыранiн;

е) кутшöмöсь местаясыс шыöдчысьяслы юöр сетöм могысь, юöр босьтöм да колана документъяс оформитöм могысь;

ж) кутшöмöсь местаясыс шыöдчысьясöс виччысьöм могысь;
з) кутшöмöсь местаясысшыöдчысьясöс примитöм могысь.

22. Тайö Пöрадоклöн 21 пунктын индöм юкöдув дасьтöм дырйи тöд вылö босьтсьö, мый колö могмöдны шыöдчысьясöс да чина йöзöс бур условиеясöн, сы лыдын сетны позянлун збыльмöдны вермытöмъяслы государственнöй мог збыльмöдöм (государственнöй услуга сетöм) вылö налöн шыöдчöм серти право.
23. Юкöдулын, мый йитчöма государственнöй мог збыльмöдан (государственнöй услуга сетан) пöрадок дорö корöмъяскöд, сiдзжö пасйöны татшöм юöръяс:
а) государственнöй мог збыльмöдöм (государственнöй услуга сетöм) вылö шыöдчысьяссянь корöм колана документ лыддьöг, шыöдчысьясöн найöс босьтанног йылысь, сы лыдын электроннöя, да сiйöс сетан пöрадок йылысь юöр. (Россия Федерацияса законодательствоöн, Коми Республикаса законодательствоöн артыштöм бланкъяссö, шыöдчан формаяссö, заявлениеяссö да государственнöй мог збыльмöдöмкöд (государственнöй услуга сеткöмкöд) йитчöм шыöдчысьöн сетöм мукöд документсö пуктöма административнöй регламент дорö содтöдöн, сэтшöм случайяс кындзи, кор Россия Федерацияса законодательствоöн, Коми Республикаса законодательствоöн артыштöма тайö документъяссö сетны свободнöя гижöмöн);
б) государственнöй мог збыльмöдöм (государственнöй услуга сетöм) либö государственнöй мог збыльмöдöмын (государственнöй услуга сетöмын) торъя административнöй процедура дорö корöмъяс Россия Федерацияса законодательство, Коми Республикаса законодательство серти мынтысьöмöн (мынтысьтöг). Федеральнöй законодательствоöн, Коми Республикаса законодательствоöн абу кö артыштöма мынтысьны государственнöй мог збыльмöдöмысь (государственнöй услуга сетöмысь) либö государственнöй мог (государственнöй услуга сетöмын) торъя административнöй процедура збыльмöдöмысь, административнöй регламентын индыссьö, мый тайö государственнöй могсö (государственнöй услугасö) збыльмöдöны шыöдчысьяслы дон босьттöг.
24. Административнöй процедураяскöд йитчöм юкöдö пырöны юкöдувъяс, кутшöмъяс лöсялöны административнöй процедура лыд серти, - государственнöй мог збыльмöдiгöн (государственнöй услуга сетiгöн) логическöя торйöдана сьöрсьöн-бöрсьöн мунысь административнöй действиеяс, кодъяслöн эм бöртас да мый вöчсьö государственнöй мог збыльмöдöм (государственнöй услуга сетöм) серти.
25. Государственнöй мог збыльмöдан блок-схемасö петкöдлöма административнöй регламент дорö содтöдын.

26. Быд административнöй действиеын колö быть опишитны татшöм элементъяс:
а) юридическöй фактъяс, кутшöмъяс лоöны подулöн административнöй действие заводитöмлы;
б) административнöй действие збыльмöдöм вöсна кывкутысь чина морт йылысь юöр. Государственнöй мог збыльмöдöм (государственнöй услуга сетöм) веськыда ладмöдысь нормативнöй правовöй актъясын кор пасйöма торъя чин, сiйöс индöны административнöй регламентлöн текстын;

в) административнöй действиелöн сюрöс, сылöн сiйöс вöчандыр да (либö) сiйöс збыльмöдöм вылö меддыр кад;
г) решениеяс примитан критерийяс;

д) административнöй действиелöн бöртас да бöртас сетан пöрадок, мый вермö лоны öткодьöн юридическöй факткöд, кодi лоö подулöн заводитны мöд административнöй действие;

е) збыльмöдöм административнöй действиелысь бöртас фиксируйтанног, сы лыдын электроннöя, кытчö индöма административнöй действие быть петкöдлан формат, сы лыдын электроннöй системаясын.
27. Государственнöй мог збыльмöдöм (государственнöй услуга сетöм) бöрся видзöдан пöрадоккöд да формаяскöд йитчöм юкöдö пырöны татшöм юкöдувъяс:
а) административнöй регламентлысь да мукöд нормативнöй правовöй актлысь, кутшöмъяс урчитöны государственнöй мог збыльмöдöм (государственнöй услуга сетöм) дорö корöмъяс, положениеясö кывкутысь чина йöзöн кутчысьöм да найöс збыльмöдöм бöрся, а сiдзжö кывкутысь йöзöн решениеяс примитöм бöрся быдлунъя видзöдан пöрадок;
б) государственнöй мог збыльмöдöмлысь (государственнöй услуга сетöмлысь) тырвыйöлун да качество планöвöя да непланöвöя прöверитан пöрадок да коласт, сы лыдын государственнöй мог збыльмöдöмлöн (государственнöй услуга сетöмлöн) тырвыйöлун да качество бöрся видзöдан пöрадок да формаяс;

в) государственнöй мог збыльмöдiгöн примитöм (олöмö пöртöм) решениеясысь да вöчöмторйысь (вöчтöмторйысь) Коми Республикалöн государственнöй органса государственнöй служащöйяслöн да мукöд чина йöзлöн кывкутöм;

г) положениеяс, кутшöмъяс петкöдлöны государственнöй мог збыльмöдöм (государственнöй услуга сетöм) бöрся видзöдан пöрадок да формаяс дорö корöмъяс, сы лыдын гражданасянь, налöн öтувъяссянь да организацияяссянь.

28. Чина мортлысь вöчöмтор (вöчтöмтор), а сiдзжö государственнöй мог збыльмöдöм (государственнöй услуга сетöм) дырйи сыöн примитöм решениеяс обжалуйтан пöрадоккöд йитчöм юкöдын урчитöма административнöй регламент збыльмöдiгöн примитöм (олöмö пöртöм) вöчöмторъяс (вöчтöмтор) да решениеяс шыöдчысьöн обжалуйтан пöрадок:
а) досудебнöй (несудебнöй) обжалуйтöм юкöнын индыссьöны:
государственнöй мог збыльмöдöм (государственнöй услуга сетöм) дырйи примитöм (олöмö пöртöм) вöчöмторъяс (вöчтöмтор) да решениеяс досудебнöя (несудебнöя) обжалуйтöм вылö шыöдчысьяслы налöн право йылысь юöр;

досудебнöй (несудебнöй) обжалуйтан предмет;

норасьöм видлалöмын öткажитöм вылö либö сiйöс видлавны кад кежлö дугöдлöм вылö тырвыйö подув лыддьöг;

досудебнöй (несудебнöй) обжалуйтан процедура заводитöм вылö подув;

норасьöм подулалöм да видлалöм вылö колана юöр да документъяс босьтöм могысь шыöдчысьлöн правояс;
вылынджык сулалысь Коми Республикаса государственнöй органъяс да чина йöз, кодъяслы вермас лоны сетöма шыöдчысьлöн норасьöм досудебнöй (несудебнöй) пöрадок серти;
норасьöм видлалан кадколастъяс;

быд процедура либö обжалуйтан инстанция серти досудебнöй (несудебнöй) обжалуйтан бöртас;

б) ёрдлöн обжалуйтан юкöнын индыссьöны обжалуйтан кадколастъяс да юрисдикция ёрдлöн, кытчö сетсьö лöсялана шыöдчöмыс, Россия Федерацияса законодательство серти.

III. Административнöй регламент балаяс видлалöм.

Административнöй регламентъясöн вöдитчан анализ

29. Коми Республикаса государственнöй органъяс йöзöдöны государственнöй могъяс збыльмöдысь (государственнöй услугаяс сетысь) административнöй регламент балаяс "Öтуввез" сетьын асланыс официальнöй сайтын, административнöй регламент либö налöн торъя положение балаяс кындзи, кöнi государственнöй гуся юöр либö конфиденциальнöй сяма юöр, колана ногöн сöгласуйтöм вылö найöс сеттöдз 1 тöлысьысь оз сёрджык публичнöя видлалöм могысь.
30. Административнöй регламентъясöн вöдитчан анализ нуöдсьö Коми Республикаса государственнöй органъясöн, мукöд организацияöн сы могысь, медым урчитны:

а) мый административнöй регламент збыльмöдöмыс лöсялö государственнöй услуга сетан качестволы да босьтны верманлунлы. Та дырйи государственнöй услуга босьтысьяслы колö донъявны Коми Республикаса государственнöй органъяслöн чина йöзкöд öтув уджаланногсö, лöсялана государственнöй услугалысь качествосö да босьтны верманлунсö (сетан кад, примитан условиеяс, государственнöй услуга йылысь юöртан пöрадок да с.в.);
б) государственнöй услуга сетöмын öткажитöмлысь подувсö;

в) административнöй процедураяс бурмöдöм дорö корöмъяс збыльмöдöмсö. Та дырйи колö урчитны, мый абу лишнöй административнöй действиеыс, административнöй процедураяс да административнöй действиеяс збыльмöдан кад дженьдöдны позянлуныс;
г) государственнöй мог збыльмöдöмын (государственнöй услуга сетöмын) участвуйтысь кывкутысь чина йöзлöн чина регламентъяс лöсялöны административнöй регламентлы административнöй действиеяс, уджсикас серти тöдöмлунъяс да кужанлун опишитан юкöнын;
д) административнöй регламент збыльмöдöм могмöдöма ресурсъясöн;
е) эм коланлун пыртны сэтчö вежсьöмъяс пыртны коланлун.
31. Административнöй регламентöн вöдитчан практика анализируйтан кывкöртöдъяс йöзöдсьöны "Öтуввез" сетьын Коми Республикаса официальнöй интернет-порталын.
Вудж. Кузнецова Н.А., 22 348 пас

